
An ka jεmukan lamεnbaa, an ka foli bε i ye. Ne nisɔndiyalen don ka i lasɔrɔ bi tun 

ka Ala ka kuma kalan ɲɔgɔn fɛ. An ka bi kalan bεna ɲεsin kuma min ma, o bε wele 

ko dumuni, a bɛ wele fana ko Matigi ka tabali. Kun jumεn de la o dumuni bε kε? 

N’a sɔrɔla ko i fana bɛ i yɛrɛ ɲininkala ko Matigi tabali bε taara kun jumεn de la, o 

tuma to ni an ye ka an lamεn, nin jɛmukan ɲεsinna i ma. 

   Sani Yesu ye taa sankolo la, a y’a fɔ a ka kalandenw ye ko ne bɛ taa yɔrɔ labɛn 

aw ye,  ni ne taara yɔrɔ labɛn aw ye, ne na kɔsegin ka na. Yesu kɔrɔtara tuma min 

na ka taa sankolo la mɛlɛkɛ ye min fɔ yala i hakili bɛ o la wa?A y’a fɔ ko Yesu na 

kɔsegin ka na dugukolo kan tun. Sani o ka kɛ Yesu tun ye dumuni kɛ ni a ka 

kalandenw ye. Ka tiɲε fɔ, o kɛra sani Zudasi ka Yesu janfa ka a don 

sarakalasebaaw bolo. Yesu ka saya ko fɔra Yuhana ka kitabu laban na, i bɛ se k’a 

kalan. Yesu tun bɛ dumuni min kɛra ni a ka kalandenw ye o ni dumuni tɔw tun tɛ 

kelen ye, a tun bɛ jate i n’a fɔ Yahutuw ka jɔnya ɲɛnajɛ. San o san Yahutuw tun bɛ 

o ɲanajɛ kɛ ka o hakili jigin u ka jɔnya la Misiran ani Matigi ye min kɛ o ye, ka o 

bɔ tɔɔrɔ la Faraon bolo.  

Ani Ala ye Musa ci walisa a ka taa ka a ka siya mɔgɔw bɔ Farawona ka fanga kɔrɔ. 

Nka tuma o tuma ni Ala ka siya mɔgɔw tun ye o yɛrɛ labɛn ko o bɛ taa ka bɔ 

Misiran jamana kɔnɔ Farawona tun bɛ ban ka u bila ka taa. Ka kɛɲɛ ni o ye, Ala 

y’a latigɛ ka tɔɔrɔ caman lase Misirankaw ma. Ala ye tɔɔrɔ caman da u kan ani 

tɔɔrɔ laban na Ala ko : « a’ bɛna ye ne bɛna min kɛ, denkɛ fɔlɔ bɛɛ bɛna sa Misiran 

jamana kɔnɔ, hali bɛganw ka den fɔlɔw tɛna to ! Nin ye Kabakoye sa! 

Nka foyi tɛna se Izirayɛlidenw ma ani Ala y’a fɔ ko u ka sagaden dɔ faga ka o 

sagaden labɛn ka dun, o ye sagaden min faga o ka o joli ta k’a seriseri u ka bonda 

sanfɛyɔrɔ ni a kɛrɛfɛyɔrɔ la ni ni ka mɛlɛkɛ nana tɛmɛ Misira jamana bɛɛ la o su la 

ka Misira jamana den fɔlɔw bɛɛ faga a ka na se Izirayɛlidenw ma, o fɛ 

Izirayɛlidenw si tɛna sa. Nka sagaden joli tɛ bonda minw na ni o ye Misirankaw ka 

bonda ye ni ka mɛlɛkɛ na don o so kɔnɔ ka mɔgɔw ni minɛ. O tɔɔrɔ tun ye 

tɔɔrɔjuguba ni siranyakoba ye sa! Faraon ni Misirakaw dusu kasilen y’a fɔ ko: 

«Izirayɛlidenw ka teliya ka taa ka bɔ o cɛ ma ! Ko u ka u ka diyayefɛnw bɛɛ ta ka 

taa” a laban Matigi tun ye dugukolo min layidu ta o ye ko a na o di u ma cinyɛ ye,  

Izirayɛldenw y’a daminɛ ka taa o yɔrɔ la. O jɔnyaban de bɛ wele ko Yahutuw ka 

paki, san o san Yahutuw bɛ o ɲɛnajɛ kɛ, ka u hakili jigin o jɔnyaban na ani Ala ye 

min kɛ u ye. Ani sani Matigi Yesu ka sa a ye o dumuni kɛ ni a ka kalandenw ye.  O 

dumuni ni dumuni tɔw ma kɛ kelen ye sabu a ye fɛn kura don a la, o de kosɔn 

Yahutuw y’a wele ko Matigi ka dumuni. Sisan i hakili to a la ko sagaden joli tun 

seriserila bonda minw na ni mɛlɛkɛ tɛmɛnna o sow kunna : o ye Yahutuw ka paki 

ye. Wa, san o san Yahutuw tun bɛ o dumuni kɛ, Yesu ye o dumuni kɛ ni a ka 

kalandenw ye sani a ka sa, ni kɔfɛ a nana ni fɛn kura ye, min ni fɔlɔ tɛ kelen ye.  

Kabini o waati kretiɛnw ye tɔgɔ wɛrɛ di a ma ko : Matigi ta tabali, o ye ko Matigi 

ye a yɛrɛ di ka kɛ dumuni ye, walisa an ka jurumu yafa sɔrɔ ani walisa diɲε mɔgɔw 

ka kisi. Kabako don ka a ye ko Matigi ye dumuni de ta. O ka di, Ala ye 

Hadamaden da ka k’a kɛ a mago bε ka dumuni kε don o don ka balo. Don o don a 

ka kan ka dumuni suguya dɔ dun. Ne bɛ miiri ko i bɛ se ka tile dama dama kɛ ni i 

ma dumuni kɛ a tɛ fɛn tiɲε i ma, dɔw yɛrɛ b’a fɔ ko mɔgɔ bɛ se ka kalo kelen kɛ ni 

a ma dumuni kɛ. Ne bɛ miiri ko o kuma ye tiɲε ye. Dumuni bɛ Hadamaden farikolo 

la. Nka n’i b’a fɛ a kana fɛn tiɲε i ma i ka kan ka dumuni ɲuman ni dumuni 

saniyalen dun, Hadamaden farikolo mago bɛ dumuni hakɛya dɔ la don o don. Wa 

Ala ye dumuni- sifa caman di i ma.   

Ne bɛ mɔgɔ dɔ dɔn kabini a woperela a bɛ a yɛrɛ kɔlɔsi dumuni na. A tɛ sɔn 

dumuni bɛɛ ma. A ye dɔ bɔ sogo tuluma dun na, a t’a dun i ko a tun bɛ deli ka a 

dun cogo,  min na, fɔlɔ la, a tun bɛ lɛ sogo galakaw ni sogo tɔw dun. A filɛ, a dɔn 

n’i bɛ ka sukaro caman dun, ka kɔgɔ  caman dun, ka dumuni kolon caman dun a bɛ 

se ka i faga. (  O cɛ, i b’a dɔn min y’a sɔrɔ wa ? E o cɛ bonyana ten. Sani a ka 

operation kɛ a tun bɛ kilo 291, a tun ka bon i n’a fɔ balɔn. Nka bi a kɛra mɔgɔ ye. 

Kilo 55 bɔra a bonya na, a b’a la k’a farikolo ɲεnajε kε walisa kilo 30 ka bɔ a la 

tun. A b’a k’a fɛn duntaw kɔlɔsi la, ani dumunifεn min b’a farikolo lafiyala a bɛ o  

de dun. K’a sɔrɔ a manɲi i ka to ten ni i ma dmuuni kɛ i ko dɔw bɛ ban dumuni ma 

cogo min na. A filɛ farikolo mago bɛ fɛn dɔw la walisa ka ka baara kɛ ka ɲɛ, ka i 

yɛrɛ bali dumuni na o bɛ se ka gɛlɛya dɔw lase i ma, i fanga bɛ dɔgɔya, fanga tɛ kɛ 

i la tun. Hadamaden farikolo mago bɛ funtɛnin na ka balo. A mago bɛ funtɛnin 

sugu jumɛn  de la? Funtɛnin min bɛ mɔgɔ minɛ n’a bɛ fifalan wala vantilatɛri wala 

kilimatizɛri ta ka a yɛrɛ fiɲɛ o funtɛni ko tɛ. Dumunifɛn don min bɛ fanga di 

farikolo ma. O cɛ kelen in sukaro caya bana tun b’a la, ni i bɛ dumuni kɛ min bɛ 

sukaro hakɛya dɔgɔya i farikolo la, min bɛna  kɛ o ye nin ye ko i bɛna ye i farikolo 

mago bɛ sukaro la. O de kosɔn i ka kan ka dumunifɛn dɔw dun sukaro bɛ min na i 

n’a fɔ pɔmi. Fɛn dɔw bɛ yen fana farikolo mago bɛ min na i ko « protéine » 

tubabukan na. Ni farikolo ma balo ka ɲɛ i ka bana misɛnw tɛna ban. Wa kana ban 

dumuni ma. A ka di ne ye ka ye Matigi tabali o bɛ suma ni dumuni ye. Mun na Ala 

ye buuru ni duwɛn kɛ taamashyɛn ye. ɔwɔ sabu o fɛn filaw bɛ sɔrɔ an ka 

dumunifɛnw na, o de kosɔn a ye olu ta ka kɛ taamashyɛn ye. A ko o fɛn filaw 

buuru ani duwɛn ye farikolo ka dumuni ye. Nka yan kɔrɔ wɛrɛ bɛ o fɛn filaw la, o 

ye ne farikolo taamashyɛn de ye ani duwɛn o ye ne joli taamashyɛn de ye. Yesu ko 

tuma o tuma ni a bɛna o ta aw hakili ka to ne la ani ne ka nali dugukolo kan. Ni ka 

balo dɔ don.  

Sani Matigi tabali ka ta i ka 1 Korɛntekaw sira 11 kalan a laban yɔrɔ la, kun min na 

o fɛn naaninw bɛ yen a bɛ o kɔrɔ fɔ an ye : Yahutuw tun bɛ jɔnyaban ɲɛnagɛ kɛ ni 

diwɛn ni buuru de ye. Diwɛn ni buuru ye a farikolo ni a joli taamashyɛn de ye. Ani 

Yesu ye layidu ta ko tuma o tuma i bɛ o dumuni kɛ a bɛna kɛ ni i ye, dumuni dɔn 

don min ni dumuni tɔw tɛ ye. Dumuni dɔ don min b’a jɛya i ye ko i ka jurumu 

yafara i ma. Kɛwale dɔ don o min fɛ i bɛ i ka kanuya jira mɔgɔ dɔ la; fɔ cogo wɛrɛ 

la ni i y’a fɔ mɔgɔ dɔ ye ko i b’a kanu i b’a susu, cogo dɔ don, kɛwale dɔ don min 

fɛ i b’a yira ko o kuma ye tiɲɛ ye.   

Sisan, Kirista bɛ i ka jurumunw yafa i ma don o don ani an bɛ da a la ko i ka 

jurumu yafara i ma.  

Matigi ka tabali ta tuma la, Matigi bɛ yen cogo dɔ la min ni cogo tɔw tɛ kelen ye! 

O ka ɲi! Ani a ko « i ta jurumunw yafara i ma »; ka o jira i la a bɛna a farisogo ni a 

joli di walisa i ka se ka ɲanamanya sɔrɔ. Yesu Kirisita bɛ ɲanamaya dannabaa bɛɛ 

la.  

O ye ka i to a la ko i ta jurumunw yafara i ma. K’a dɔn ko Ala bɛ i kanu o bɛ i dusu 

salo. O ye ko ɲumanba ye sa! Ni i ye o dumuni kɛ a bɛ fanga don i la; i bɛ fanga 

sɔrɔ ka taa ɲɛ. O cogo la ni i ye o ni dumuni sɔrɔ, Yesu Kirisita farikolo ni a joli. 

Danabaaw dama ka dumuni don, dannabaliw man kan ka ta sabu o ma da Yesu 

Kirisita la, ni o ye o kɛ lɔgɔbɔli don, dannabaaw dama ta don. Matigi tabali tɛ 

jurumu dama yafa, nka a bɛ fanga don i la. Ne b’a fɔ ko nafa b’a la, ne bɛ miiri ko 

don min i ma se ka taa egilizi la k’a sababu kɛ bana ye i bɛ se ka pastɛri wele ko i 

b’a fɛ ka Matigi tabali ta siɲɛ kelen ɲɔgɔn kalo kɔnɔ walama tuma bɛɛ walisa i ka 

dannaya ka to. Dannaya tɛ siɲɛ kelen ko ye! Dannaya ye fɛn dɔ ye jan bɛ to fɛn 

min walisa a ka bonya ka kɔgɔ ani i bɛ fanga sɔrɔ ka taa ɲɛ. O de kosɔn Yesu y’a 

yɛrɛ di i kosɔn.  

  A filɛ nin jigiya kumaw de la an bɛ bi ta kalan jɔ yan. Ni ɲininkali dɔw b’i fɛ i bɛ 

se k’an wele, a bɛna i ka ɲininkali jaabi. Ka Ala ka kuma lamɛn, o ka ɲi, nka ka a 

bila baara la o de ɲɔgɔn tɛ. I ni ce i ta kantigiya kosɔn ni kalan na Ala ka duba i ye. 

 

 

 

 


